
Nelus Niemandt: Hoe is dit om kerk te wees in omstandighede waar Christene nie meer die meerderheid is nie? Hoe gaan dit in lande soos Brittanje en Nederland, waar Christene vroeër die grootste invloed gehad het, maar nou ’n baie kleiner deel van die samelewing uitmaak? Kan ons as Christene in Suid-Afrika enige lesse oor die toekoms by dié lande leer? Ek en nog 15 predikante en kerkleiers is pas terug van ’n studiebesoek aan dié lande om self te gaan kyk. Ek het die besoek met heelwat voorveronderstellings aangepak. In Brittanje is die meeste kerke aan die kwyn. Die Anglikaanse Kerk word oud en verloor invloed. Nederland is die tuiste van liberale teologie – ’n land wat byna alles toelaat en waar die mense vrysinnig is. Miskien het ek gedink die besoek sal al my ergste vermoedens bevestig. Die erediens wat ek op Goeie Vrydag in die katedraal in Kantelberg bygewoon het, was ’n wonderlike ervaring. ’n Pragtige boodskap en die uiters gepaste samestelling van die erediens het my ontroer. Maar daar was skaars 300 mense in die katedraal – en die meeste lyk of hulle die Tweede Wêreldoorlog meegemaak het. 

Toe begin die verrassings! ’n Ander prentjie het ontvou toe ons ’n klomp nuwe gemeentes en jong kerkleiers besoek het. My heel eerste ervaring is dat die lewende Here ook daar aktief aan die werk is. Ek het die klem op so-siale geregtigheid en die manier waarop die samelewing georden is opnuut waardeer. Ek het ook op ’n ander manier bewus geword van die werk van God. Byna almal met wie ons gepraat het, het vertel van die geestelike ontwaking in Brittanje en Nederland. Daar is ’n diep soeke na geestelike betekenis. Hulle praat van ’n post-sekulêre samelewing waarin ’n aantal getal mense die sentrale rol van die geestelike in die lewe herontdek. Die uitdaging is natuurlik dat die antwoorde nie altyd by die Christelike kerke gesoek word nie. Hoe kan Christene hierdie soeke onder mense op ’n nuwe manier aangryp? Nog ’n verrassing was die groot aantal toegewyde Christene, veral jong mense, wat ons raakgeloop het. Ons het jong mense ontmoet wat bewustelik in van die armste woonbuurte in Engeland woon omdat hulle voel die Here roep hulle om dié plekke op te hef. 

Een van die sake wat my diep getref het, is die belangrikheid van kerkplanting. In Brittanje is die Anglikaanse Kerk die grootste Christelike kerk en in Nederland is die PKN die grootste gereformeerde kerk. Albei verstaan iets van die belangrikheid van kerkplanting. Volgens hulle is die heel beste manier om uit te reik na mense buite die kerk om kerke onder sulke mense te plant. Die aartsbiskop van Kantelberg, Rowan Williams, het hierdie missionêre saak die belangrikste kenmerk van sy leierskap gemaak. Dit beteken dat die Anglikaanse Kerk toelaat dat vars uitdrukkings van kerkwees op enige plek en haas op enige manier geplant word. Priesters word toegelaat om gemeentes wat na die gemeenskap uitreik in bestaande gemeentes te plant. Hulle het al met honderde sulke kerkplantings begin en ’n mens is diep bewus van die energie wat dit in die Anglikaanse Kerk loslaat. Die kerklike toneel in Europa word ook beïnvloed deur die lewenskrag van die duisende immigrante-kerke wat die laaste klomp jare opgeskiet het. Baie van die miljoene immigrante van plekke soos Afrika en die Ooste is toegewyde Christene. Hulle plant oral kerke en dien as aangrypende voorbeeld van toewyding en passie vir die Evangelie. Ek het besef dat die gemeentes wat veral gekenmerk word deur hul entoesiastiese aanbidding en die manier waarop hulle vir armes sorg ’n bron van inspirasie vir die ou, gevestigde kerke is. Natuurlik staan die Christelike kerk voor geweldige uitdagings. Die vars uitdrukkings van kerkwees en passie van baie jong gelowiges het my egter weer diep onder die oortuiging gebring dat die lewende God ook daar aan die werk is. 

